
Ábhar: Ganntanais cógas agus neamhspleáchas straitéiseach cúraim sláinte san Aontas

I bhfianaise ghanntanas na gcógas riachtanach agus na gcomhábhar gníomhach cógaisíochta 
(APInna), ar ganntanas é atá ag dul i méid san Aontas, is deacair a chreidiúint nach bhfuil beartas 
sonrach tacaíochta ann dá dtáirgeadh laistigh den Aontas, go háirithe i bhfianaise na mbeartas 
tacaíochta atá i bhfeidhm do phríomhearnálacha eile.

Tháinig méadú 60 % ar an líon fógra a tugadh i leith ganntanas cógas san Aontas idir 2017 agus 
2019 agus chuaigh cúrsaí in olcas in 2022. Tá cúiseanna iomadúla agus casta leis an bhfadhb sin. Ba 
cheart dúinn a bheith imníoch mar gheall ar an spleáchas ar roinnt monaróirí, go háirithe monaróirí sa 
tSín agus san India, ós rud é go bhfuil comhchruinniú domhanda ag tarlú sa táirgeacht, agus 
iomaíochas an Aontais ag dul i léig i gcomparáid le Stáit Aontaithe Mheiriceá agus leis an tSín.

Ina fhianaise sin, is den ríthábhacht é go ndíreoimis ní hamháin ar ghanntanais drugaí a mhaolú, ach 
ar straitéis choisctheach a chur chun feidhme chomh maith. Sa pháipéar leathoifigiúil dar teideal 
‘Improving the security of medicines supply in Europe’ [Feabhas a chur ar shlándáil an tsoláthair 
cógas san Eoraip], a d’fhormhuinigh 19 mBallstát ar a laghad, leagtar béim ar na hábhair imní sin.

Trí nuálaíocht agus táirgeacht inmheánach araon a chothú agus a mhéadú, ní hamháin go neartófaí 
athléimneacht an Aontais i gcás géarchéimeanna sláinte a d’fhéadfadh a bheith ann, ach chuirfí dlús 
freisin le rochtain ar chóireálacha d’othair, dhéanfaí córais cúraim sláinte inbhuanaithe agus chuirfí 
tairbhí suntasacha eacnamaíocha ar fáil, chuirfí borradh faoi éiceachóras tionsclaíoch cógaisíochta 
na hEorpa agus chothófaí fostaíocht.

1. An bhféadfadh an Coimisiún scrúdú a dhéanamh ar chur chun feidhme na dtionscnamh agus na 
n-uirlisí a bhfuil sé d’aidhm acu, ar an gcaoi chéanna leis an nGníomh Eorpach um Amhábhair 

Chriticiúla1 agus leis an nGníomh um Shliseanna2, agus a chistítear go hiomchuí, borradh a chur 
faoi tháirgeadh cógas bunriachtanach, APInna agus cóireálacha nuálacha ag an Aontas, amhail 
ábhair fhrithmhiocróbacha nua agus táirgí íocshláinte ardteiripe?

2. I bhfianaise a ríthábhachtaí atá sé dul i ngleic le ganntanais agus le neamhspleáchas 
straitéiseach cúraim sláinte a chur chun cinn, an ngeallfaidh an Coimisiún beartas tacaíochta 
stóinseach a ghlacadh le linn an téarma reachtaigh seo? Bheadh beartas den sórt sin ag teacht 
le huaillmhianta an Aontais, chomhlánódh sé an pacáiste cógaisíochta agus thabharfaí de 
chumhacht don Eoraip géarchéimeanna sláinte a bheidh ann amach anseo a láimhseáil go 
héifeachtach, agus dhéanfaí cúram othar agus staid eacnamaíoch an Aontais a threisiú ag an 
am céanna.

Curtha síos: 5.9.2023

Spriocdháta i gcomhair freagra: 6.12.2023

1 Togra ón gCoimisiún an 16 Márta 2023 le haghaidh rialachán ó Pharlaimint na hEorpa agus ón gComhairle 
lena mbunaítear creat chun soláthar slán inbhuanaithe amhábhar criticiúil a áirithiú agus lena leasaítear 
Rialacháin (AE) 168/2013, (AE) 2018/858, 2018/1724 agus (AE) 2019/1020 (COM(2023)0160),

2 Togra ón gCoimisiún an 8 Feabhra 2022 le haghaidh rialachán ó Pharlaimint na hEorpa agus ón gComhairle 
lena mbunaítear creat beart chun éiceachóras leathsheoltóirí na hEorpa a neartú (an Gníomh um Shliseanna) 
(COM(2022)0046).


